
Annotatsiya: Mazkur maqolada kansert tarixi va badiiy jamoalarning 

rivojlanishi, tashkil etilishi, faoliyati, tarixi, musiqaning inson hayotidagi ahamiyati, 

uning jamiyat tomonidan qabul qilinishi va rivojlanishi haqida so‘z boradi.  

Kalit so‘zlar: Musiqiy asar, konsert, opera, paritura, rejissyor, dirijyor, sahna, 

opera, teatr. 

 

Qadimgi davrlarda musiqadan ko‘proq diniy marosimlardan bo‘lgan hayit 

bayramlari va  diniy bayramlarda foydalanishgan. Tinglovchilardan ko‘ra 

cholg‘uchilar ko‘proq bo‘lgan, sababi musiqani tinglovchi va qadrlovchilar kam 

bo‘lgan. Musiqa faqat zodagonlarning saroylari davlat kengashlari uchun sahnaviy 

ko‘rinishlar orqali va xalqning e’tiborini tortib borgani tarixiy manbalarda yozilgan. 

Keyingi davrlarda musiqani va ochiq sahnalardagi o‘ziga xos teatrni jonglyorlar 

(ko‘zboylog‘ichlar) ishtirokidagi tomoshalar bilan bog‘liq holda ko‘rishgan. Har bir 

kasb egasi musiqani o‘z kasb-hunarlariga oid tomoshalar orqali qabul qilganlar. 

Saroy zadoganlar podshohlarning saroyidagi tantanalari, shahzodalarning tug‘ilishi 

va ularning nikoh marosimlari, diniy marosimlarda, hunarmandlar o‘zlarining 

hunarlari bilan bog‘liq marosimlarda tomosha qilganlar va tinglaganlar. 

Notali tizimni tinglash va har xil ovoz beradigan musiqa asboblarini yasash, 

ularni targ‘ib etishga bo‘lgan ehtiyoj sal keyinroq-mana shu soha vakillarining 

qiziqishlari, mehnatlari orqali dunyoga keldi. Tarixdan ma’lumki, insoniyat yashar 

ekan, har bir ehtiyojga yarasha mana shu ehtiyojni qondirish borasida odamlar 

kerakli asbob-anjom, mehnat qurollari ixtiro qilib borganlar. Masalan, toshni toshga 

urib olov chiqarilgandek, ov qilib, tirikchilik qilinganidek.  

Keyinroq, ya’ni uyg‘onish davrida aristokratik musiqa tug‘ildi, musiqiy 

asboblarning ko‘plab turlari yasaldi va qo‘llana boshlandi, zodagonlar saroylarida 

musiqani mukammal egallagan musiqashunoslar, cholg‘uchilar, mashshoqlar yangi-

yangi repertuarlar yaratilishiga sabab bo‘ladigan musiqiy namunalarni ijod qila 

boshladilar. Va bu o‘z o‘rnida zodagonlar uchun boshqa toifa, oddiy xalq uchun 

boshqacha toifa musiqachilar guruhining shakllanishiga sabab bo‘ldi. Musiqa esa 

xalq va elitaga bo‘lindi. Yevropada saroy ayonlari va musiqachilar bugungi ijodiy 

uyushmalarga o‘xshagan tabaqalarga birlashishdi. Bu tabaqalar saroy musiqachilari 

musiqani yaratish va ijro etish uchun ta’riflarni tasdiqladilar, turli bayram va 

tantanalarda musiqa ijrosining manopoliyasiga egalik qildilar.  

mailto:mominmirzoxolmominov@gmail.com


ISSN: 2582-4686 SJIF 2021-3.261,SJIF 2022-2.889, 
2023-5.384 ResearchBib IF: 8.848 / 2023 

 
 
 

VOLUME-3, ISSUE-6 

375 

Har sohada bo‘lgani kabi ma’lum doiradagi hukmron tabaqa vakillari musiqiy 

ijodiyot, hamda musiqaning ijro etish va tarqatish shakllariga bevosita ta’sir eta 

boshladi. Muayyan musiqiy janrlardan biri masalan, opera hukmronlik qiluvchi 

tabaqalarning hokimiyat va nufuz ramziga aylandi. 

Zamon o‘zgara borgan sari musiqada ham rivojlanish tendensiyasi boshlandi, 

birinchi ommaviy pullik konsertlarning vujudga kelishiga sabab bo‘ldi. G‘arbda 

ommalashgan sahna namoyishlari, mustaqil konsert nomerlarini targ‘ib qilish 

maqsadida Germaniya va Angliyadagi aristokratlarning ayrimlari konsert zallarini 

yaratdilar. Musiqiy asarlar ham, mukammal ijrolar ham o‘z tomoshabinlariga ega 

bo‘lib bordi va endi musiqa “tovar”ga aylandi, ya’ni musiqani, shu jumladan uning 

partiturasi va musiqiy asarning ijrosini baholash zaruriyati kelib chiqdi. Keyinchalik 

musiqiy asarlarga ehtiyoj oshib borgan sari yangidan-yangi asarlar ham dunyo 

yuzini ko‘ra boshlaganini tarix tasdiqlaydi.  

XIX-XX asrlarda musiqiy asarlar, sahna asarlarini sahnaga olib chiqish va bu 

asarlarning o‘z muxlislari-ixlosmandlarini egallashiga imkoniyatlar ochildi. 

Ayniqsa, G‘arbda o‘sha davrning kibor oilalari-aristokratlar uchun opera eng 

sevimli musiqa turi bo‘lib xizmat qildi. Opera san’atiga qiziqish va ixlos shu 

darajaga yetdiki, o‘z-o‘zidan musiqiy ohanglarni saralash, ko‘pchilik musiqa asbobi 

cholg‘uchilarining bir maromdagi ohang ishtirokini ta’minlash va xalqqa yetkazish 

uchun drijyorlarga ehtiyoj sezildi.  

XIX asrning ikkinchi yarmida musiqa san’atida “Drijyorlik hukmronligi” 

tushunchasiga asos solindi.  

Madaniyat va san’at sohasining rivojlanishi, yangi-yangi qirralarning yuz 

ochishi keyinroq klassik, mumtoz, pop, ommabop, yoshlarbop musiqiy chiqishlar 

o‘z muxlislarini topdi. Klassik ijrolar yoshlari ulug‘larni, mumtoz musiqiy chiqishlar 

xalqning yana bir ziyoli qatlamini, ommabop qo‘shiqlar odamlar gavjum bo‘lgan 

joylardagi aholi qatlamlarini qiziqtira boshladi. Va bu davrda musiqaga ko‘proq 

ilmli, savodli, ziyoli kishilar alohida mehr qo‘ya boshladi.  

Xalqning musiqaga bo‘lgan ishtiyoqini radioning kashf etilishi, patefon, 

grammofon plastinnkalarining yaratilishi singari yangiliklar yanada oshirdi va bu 

o‘z navbatida musiqani tushunish, qadrlash va yangi san’at namunalarini targ‘ib 

qilishning o‘ziga xos maktabini ochdi. Yaratilgan yangi san’at asarlari, musiqa 

asarlari grammofon va radio orqali tinglovchiga uzatilishi, uzatilgan musiqiy 

asarlarning jozibadorligi yangidan-yangi yo‘nalishlarga yo‘l ochib berdi. Natijada 

san’atning juda ko‘p yangi yo‘nalishlari pop, rok, mumtoz, xalq, jaz musiqasi san’ati 

singari talabgorlariga ega san’at bozori shakllana boshladi.  

Musiqiy san’atdagi qator bosqichlar jamiyat hayotining ajralmas tarkibiga 

aylana bordi. Ular quyidagicha:  

1. Badiiy ta’lim (barcha ta’lim muassasalarida); 

2. Musiqaga bo‘lgan badiiy ehtiyoj (musiqa san’atining barcha turlarining 

alohida o‘z ixlosmandlariga ega ekanligi); 

3. Ijodkorlik (bastakor uyushmasi, kompozitorlar uyushmasi); 

4. Badiiy asarlar (konsert, ovoz yozish), musiqiy ovozlarning 

haqiqiyligini ta’minlash maqsadida ularni muhofaza qilish va saqlash) 

5. Musiqiy asarlarga ommani jalb qilish va tarqatish (musiqiy dasturlar, 

taqdimotlar)[1:64] Musiqiy asarlar rivojlanib borgani sari, ular jamlanib xalqqa 

namoyish etish uchun konsertlar tashkil etila boshlandi. 

Konsert faoliyati nima? 

“Konsert” so‘zi musiqiy termin hisoblanib, quyidagi ma’noda ishlatiladi: 

“O‘zbek tilining izohli lug‘ati”da konsert so‘zining lug‘aviy ma’nolari 

quyidagicha: 

1. Musiqa asarlari, ashula, raqs va hokazo nomerlarning ma’lum dastur 

asosida omma oldida ijro etlishi, ommaga ko‘rsatilishi; 

2. Simfonik orkestr yoki xalq cholg‘u asboblari orkestrining jo‘ri bilan 

yolg‘iz bir cholg‘u asbobi uchun yirik musiqa asari. [2:405] 

Konsert-madaniy faoliyatning bir ko‘rinishi sifatida, o‘ziga xosligidan kelib 

chiqqan holda juda muhim potensial imkoniyatlarga egadir. 

Konsert faoliyati deganda, badiiy jamoalar hamda vokal, cholg‘u, raqs, badiiy 

so‘z ustalarining ommaviy chiqishlarini rejalashtirish va tashkil etish tushuniladi. 

Konsert faoliyatining xususiyatlari quyidagilardan iborat: 

- Ijro etilayotgan vokal, cholg‘u va h.k asarlarning janr jihatdan xilma-

xilligi; 

- Konsert ishtirokchilarining soni ( bir pianino ijrochisining yakka 

konsertidan tortib, bir necha yuzlab odamlarni qamrab oladigan ommaviy 

teatrlashgan tomoshalargacha) hamda ularning mashhurligi; 

- Konsert maydonining tipi va sig‘imi (filarmoniya zali, madaniyat 

markazi, sport majmualari va h.k) 

Ijro etilyotgan repertuarning xarakteriga qarab konsert faoliyatini quyidagi 

asosiy ikki bo‘limga ajratish mumkin: filarmoniya (grek.phileo-yaxshi ko‘raman, 

harmonia-garmoniya[3:1]) konserti va estrada konserti. Konsert turlarini bunday 

tarzda ajratish bevosita ijro etiladigan repertuar bilan bog‘liq bo‘ladi.  

Konsert ommaviy tomoshalardan biri bo‘lib, o‘z tarkibida kamida san’atning 

5 ta turini: musiqa, adabiyot, raqs, teatr va estrada san’atini qamrab oladi. 

Konsert dastlab mumtoz (simfonik, kamer, yakkaxon vokal hamda 

yakkanoavoz cholg‘u va h.k) musiqa asarlarini ijro etilishi hamda tinglanishi uchun 

tashkil etilgan jamoa tadbiri sifatida namoyon bo‘lgan. Birinchi konsertlar 1672-

1678-yillarda Londonda skripkachi J.Banister tomonidan uyushtirilgan. XIX asrda 

esa konsertlarni turli musiqa jamiyatlari, filarmoniyalar tomonidan tashkil etilishi 

rivoj topgan. Hozirda konsert atamasi badiiy mazmuniga hamda namoyon bo‘lish 

joyiga qarab-adabiy, raqs, kino, esrtada konsertlari, radio konsertlari va boshqa 

ma’noda talqin etiladi.  

Yevropa mumtoz cholg‘u musiqasi janri, bir yoki bir necha yakka navo sozlar 

va orkestr uchun yozilgan musiqa asari. XVII asrning 1-yarmida Yevropa san’atida 

vujudga kelgan. Yakkanavoz cholg‘u bilan orkestr (yoki cholg‘u guruhlari) o‘rtasida 

ijodiy musobaqa, munozara konsertning o‘ziga xos xususiyatidir. [4:5] 

Ko‘rinadiki konsert asosida solist (qo‘shiqchi) va orkestrlar (ansambllar)ni 

taqqoslash va baxslashuv prinsipi yotadi. Binobarin, konsert uchun solist 

(qo‘shiqchi) o‘z mahoratini har tomonlama namoyon qilishi asar g‘oyaviy 

mazmunini ochishga yo‘naltirilgan mohir ijrosi xarakterlidir. Aslida, konsertni turli 

janrlar, ijro mahoratining turli ko‘rinishidagi musobaqasi deb hisoblash mumkin. 

Chunki konsertda ijrochining yuksak mahorati, ifoda yo‘sini namoyon bo‘ladi, 

undagi har bir nomer bir-biri bilan uzviy bog‘langan bo‘lishi kerak.  

O‘zbekistonda faoliyat ko‘rsatayotgan badiiy jamoalar haqida so‘z borganda 

ushbu sohaning rivojlanish bosqichiga katta madad bergan Prezidentimizning 2018-

yil 27-iyunda imzolangan “O‘zbekiston davlat filarmoniyasi faoliyatini tashkil etish 

chora-tadbirlari to‘g‘risida”gi qarori nihoyatda ulkan ahamiyatga egadir. Unga ko‘ra 

Madaniyat vazirligi huzurida O‘zbekiston davlat filarmoniyasi va uning hududiy 

bo‘linmalari tashkil etildi. 

Respublikamiz madaniy hayotida keyingi yillarda ro‘y berayotgan quvonarli 

voqealardan biri badiiy havaskorlik san’atining yangi va davrimizga munosib 

shakllarining yuzaga kelayotganligidir. Ilgari badiiy havaskorlik san’ati deyilganda, 

faqat ashula va musiqa to‘garaklari tushunilgan bo‘lsa, endilikda xalq ashula va raqs 

ansambllari, maqomchilar, dutorchilar, vokalchilar, xalq teatrlari va opera 

studiyalari vujudga keldi. Bular o‘z-o‘zidan paydo bo‘lgan emas, albatta. 

Shu o‘rinda xalq musiqasi janrlari orqasida kuy, qo‘shiq, ashula, yalla, lapar, 

adabiy-musiqiy doston, mumtoz musiqa merosimizning muhtasham turkumlari: 

Buxoro Shashmaqomi, Xorazm maqomlari, Farg‘ona-Toshkent maqom yo‘llari, 

“Tanovor”, “Nasrulloyi”, “Cho‘li Iroq”, “Surnay navosi”, “Girya”, “Munojot” 

nomida ataluvchi qo‘shiqlar alohida mazmun kasb etadi.  

Har bir xalqona qo‘shiq, xalq og‘zaki ijodining namunasi milliy madaniy 

meros sifatida ardoqlanib keladi. Musiqa san’ati kishilarni go‘zallik va nafosat 

olamiga yetaklaydi, yosh avlodning ma’naviy dunyosini har tomonlama boyitadi, 

takomillashtiradi, unda oliyjanob fazilatlarning tarkib topishiga ko‘maklashadi. 

[5:11] 

Shuningdek, avloddan avlodga o‘tib kelayotgan musiqiy asarlar, xalq 

qo‘shiqlari badiiy jamoalar repertuarlarining oltin xazinalaridan joy olgan. Zero: 

“Xalqimizning “ho‘p hayda”, “Dali daryo”, “Shashmaqom”, “O‘lan”, “Alla”, 

“Ushshoq”, “Bayot”, “Qora ko‘zim”, “Ro‘molim”, “Farang ro‘mol boshimda”, 

“Yor-yor”, “Qoshi qaro barno yigit” nomli qo‘shiqlari o‘zining latofati, jozibadorligi 

bilan asrlar davomida yashab kelmoqda, kishilarning aql-farosat bilan ish tutishga 

undamoqda”. [6:51] 

Badiiy jamoalar  

“Navroz” ashula va raqs ansambliga 2011-yilda Ravshanoy Sharipova asos 

solgan. Ansambl o‘zbek an’anaviy milliy raqs san’ati madaniy merosini saqlash 

hamda bugungi zamonaviy raqs ijrochiligi bilan uyg‘unlikda ijro etishni amalga 

oshirib kelmoqda. Bundan ko‘zlangan maqsad milliy raqs san’ati an’analarini 

targ‘ib etish, shu bilan bir qatorda zamon talablari asosida yangi ijro uslubida o‘zbek 

raqs san’atini rivojlantirishdan iborat. Shuningdek, ijodiy jamoada, O‘zbekistonda 

xizmat ko‘rsatgan artistlar G‘iyos Boytayev, Aziz Zaripov va xonandalardan O‘lmas 

Ollaberganov, Alijon Isoqovlar faoliyat ko‘rsatmoqdalar. 

“Navbahor” ashula va raqs ansambli eng yosh jamoalardan biri  sifatida 

o‘z faoliyatini 2014-yilda boshlagan. Ansambl o‘z faoliyatida o‘zbek milliy ashula 

va raqs san’ati namunalarini chuqur o‘rganish, shuningdek, tomoshabinlarga yuqori 

darajadagi san’at asarlarini taqdim etishni o‘z oldilariga maqsad qilib qo‘yishgan. 

Ansambl jamoasi nafaqat respublikamizdagi madaniy tadbirlarda, boshqa chet 

davlatlarda ham o‘z ijodlari bilan faol qatnashib kelmoqda. 

“Lazi” ashula va raqs ansambli 1958-yilda tashkil topgan. Komiljon 

Otaniyozov rahbarlik qilgan ushbu ansambl  o‘sha davrda “Xorazm ashula va raqs 

ansambli” deb nomlangan. Ansamblda o‘zbek xalq artisti Komuna Ismailova, Roza 

Sapayeva, Sherozi ota, Nurmamat ota, Fozil Xarratov, Hasan Karimov, Mavluda 

Oynaqulova, Nurjahon Sattorova, Ilgiza Zaripova, Zamira G‘afforova va boshqalar 

faoliyat ko‘rsatganlar.  

“Bulbulcha” bolalar ashula va raqs ansambli 1970-yilda O‘zbekiston 

teleradiokompaniyasi qoshida Shermat Yormatov rahbarligida faoliyatini 

boshlagan. Shermat Yormatov yaratgan “Chitti gul”, “Chillak o‘yini”, “Lola sayli”, 

“Assalom hayot” qo‘shiqlari jajji boajonlarning sevimli qo‘shiqlariga aylanib, 

“Bulbulcha” ansamblining ramzi sifatida yangray boshladi. Ushbu ansamblda 

O‘zbekistonda 5 yoshdan 18 yoshgacha bo‘lgan bolalar qo‘shiq olami va san’ati 

bilan oshno bo‘lib, jajji bolalarning boy ichki olamini dunyo bo‘ylab kuylaydilar. 

Hozirda ansambl tarkibida kichkintoylar xor guruhi, o‘rta yoshdagilar (3-7-sinflar) 

xor guruhi, o‘smir-yoshlar xor guruhi (15-20 yoshdagilar) kichkintoylar raqs guruhi, 

o‘rta yoshdagi bolalar raqs guruhi, folklor guruhi, vokal ansambli, yosh 

maqomchilar ansambli va milliy xalq cholg‘uchilar guruhlari mavjud. 

Haqiqatda, musiqa-inson oromi, shavq-zavqi. U ona allasidan boshlab 

kishining ongli hayoti davomida unga bir umrlik hamroh bo‘lib keladi: u baxtli 

shodiyona kunlarda ham, og‘ir mashaqqatli damlarda ham, jangu-jadallarda ham 

insonga dalda beradi, ruhini ko‘taradi, madad bag‘ishlaydi. Shuning uchun 

Prizidentimiz Shavkat Mirziyoyev bejizga “Musiqa-hech narsa bilan o‘lchab 

bo‘lmaydigan beqiyos, ilohiy ta’sir kuchiga egadir”, – deb aytmagan ekan. 

